
पं. श्रद्धा राम फिल्लौरी की 189वीं जयंती मनाई

एसएसपी ने औचक जांच की, 24 घंटे गश्त के आदेश

दीवान और सतवीर ने सचिन पायलट 
से की मुलाकात, कई मुद्दों पर चर्चा

स्कूल में वार्षिक करियर फेयर 2026–27 का आयोजन

पीसीटीई मिस्टर एंड मिस पंजाब 2026 
प्रीलिम्स में स्ट्रीट स्टाइल का बोलबाला

पंजाब रोडवेज पनबस कॉन्ट्रैक्ट वर्कर्स यूनियन 
ने शहीद-ए-आजम भगत सिंह की जयंती मनाई

नगर निगम लुधियाना में ओएसडी अर्बन 
अफेयर्स बनीं आईएएस पीयूषा बुरडक

आतंकवाद पीड़ित हिंदुओं के 5100 करोड़ के 
पैकेज पर मौन से शिवसेना हिंदुस्तान नाराज

बागेश्वर धाम सरकार से मिले तिरुपति 
बालाजी ट्रस्ट अध्यक्ष संजीव सचदेवा शेरू

गांव औड़ हत्याकांड का मुख्य आरोपी 
तेलंगाना से गिरफ्तार, पिस्तौल बरामद जप तप समागम में हजारों की संख्या में संगत नतमस्तक

एजेंसी | नई दिल्ली

दिल्ली की मुख्यमंत्री रेखा गुप्ता ने 
बारापुल्ला एलिवेटेड रोड फेज-3 के 
उद्घाटन को राजधानी की यातायात 
व्यवस्था के लिए महत्वपूर्ण उपलब्धि 
बताया। उन्होंने कहा कि केंद्र और 
दिल्ली में एक ही सरकार होने से 
लंबे समय से अटकी परियोजनाओं 
को पूरा करने में तेजी आई है। 
  मुख्यमंत्री ने इसे ‘डबल इंजन 
सरकार’ की ताकत का उदाहरण 
बताया। मंगलवार को केंद्रीय गृह 
एवं सहकारिता मंत्री अमित शाह 
ने बारापुल्ला फेज-3 सहित दिल्ली 
में 1,941 करोड़ रुपये से अधिक 
की विभिन्न सड़क परियोजनाओं का 
उद्घाटन और शिलान्यास किया।
बारापुल्ला फेज-3 को करीब 
1,635 करोड़ रुपये की लागत से 

तैयार किया गया है। यह एलिवेटेड 
कॉरिडोर पूर्वी दिल्ली के मयूर विहार 
फेज-1 को सराय काले खां से 
जोड़ता है और आगे दक्षिण दिल्ली 
तथा एम्स की ओर संपर्क आसान 
करता है। परियोजना के शुरू होने से 
इस मार्ग पर सिग्नल-फ्री आवाजाही 
संभव होगी। अधिकारियों के अनुसार 
इससे सराय काले खां और आसपास 

के व्यस्त मार्गों पर यातायात का 
दबाव कम करने और यात्रियों का 
समय बचाने में मदद मिलेगी।
  दशकभर की देरी के बाद 
पूरा हुआ काम: बारापुल्ला फेज-
3 परियोजना को 2014 में मंजूरी 
मिली थी और निर्माण 2015 में शुरू 
हुआ था। इसे मूल रूप से 2017 
तक पूरा किया जाना था, लेकिन 

विभिन्न कारणों से काम में लगातार 
देरी हुई। परियोजना की संशोधित 
लागत बढ़कर करीब 1,635 करोड़ 
रुपये हो गई। कॉरिडोर में यमुना 
पर बना अतिरिक्त पुल, दोनों ओर 
के रैंप तथा पैदल यात्रियों और  
साइकिल सवारों के लिए सुविधाएं 
भी शामिल हैं।
  चार परियोजनाओं से यातायात 
सुधार की कोशिश: कार्यक्रम 
में मुकरबा चौक अंडरपास का 
भी उद्घाटन किया गया। इसके 
अलावा मोदी मिल-सावित्री सिनेमा 
फ्लाईओवर और लोनी अंडरपास 
की आधारशिला रखी गई। सरकार 
के अनुसार इन परियोजनाओं का 
उद्देश्य दिल्ली के अलग-अलग 
हिस्सों में यातायात दबाव कम 
करना और संपर्क व्यवस्था बेहतर 
करना है।

शुभम शर्मा  | फिल्लौर
समर न्यूज

विश्व प्रसिद्ध आरती ‘ओम जय जगदीश 
हरे’ के रचयिता, महान साहित्यकार एवं 
विद्वान पंडित श्रद्धा राम फिल्लौरी की 
189वीं जयंती श्री ब्राह्मण सभा की 
ओर से श्रद्धा एवं सम्मान के साथ श्री 
हरिग्यान मंदिर, पासियां चौक, फिल्लौर 
में मनाई गई। समारोह में श्री ब्राह्मण 
सभा के अध्यक्ष डॉ. वैभव शर्मा सहित 
राजनीतिक, सामाजिक, धार्मिक एवं 
विभिन्न क्षेत्रों से जुड़ी प्रमुख हस्तियों ने 
शिरकत कर पंडित श्रद्धा राम फिल्लौरी 
को श्रद्धासुमन अर्पित किए। 
  समारोह की शुरुआत सरकारी स्कूल 
के परिसर में स्थापित पंडित श्रद्धा राम 
फिल्लौरी की प्रतिमा पर पुष्पांजलि 
अर्पित करने के साथ हुई। इसके बाद 
उनके जन्मस्थान पर विधिवत हवन-यज्ञ 
करवाया गया। हवन के दौरान क्षेत्र की 
सुख-शांति की कामना की गई। 
   इस अवसर पर ‘आप’ हलका इंचार्ज 
हरजोत लोहटिया, पूर्व विधायक बलदेव 
सिंह खैहरा, आम आदमी पार्टी के ज्वाइंट 
सचिव प्रिंसिपल प्रेम कुमार, डॉ. कुलदीप 
कुमार सहित अन्य गणमान्य व्यक्तियों ने 
पंडित श्रद्धा राम फिल्लौरी को श्रद्धांजलि 
अर्पित की। पुराने नवांशहर रोड पर 

आरएसएस के राम गोपाल ने भी पंडित 
जी को श्रद्धासुमन अर्पित करते हुए 
उनके साहित्यिक एवं सामाजिक योगदान 
को याद किया। इस मौके पर उनके साथ 
रिंका पासी, भुवनेश शर्मा, मुकेश गाबा 
और गोल्डी नहर आदि मौजूद रहे।
  श्री ब्राह्मण सभा के अध्यक्ष डॉ. 
वैभव शर्मा ने कहा कि पंडित श्रद्धा 
राम फिल्लौरी का नाम फिल्लौर की 
ऐतिहासिक, साहित्यिक एवं सांस्कृतिक 
पहचान के साथ गहराई से जुड़ा हुआ 
है। उनकी रचनाएं और समाज के 
प्रति योगदान आज भी नई पीढ़ी के 
लिए प्रेरणास्रोत हैं। उन्होंने कहा कि 
ऐसी महान शख्सियतों की स्मृतियों को 
जीवंत रखना और युवा पीढ़ी को उनके 
योगदान से अवगत करवाना समाज की 
जिम्मेदारी है। हवन-यज्ञ में सेवानिवृत्त 
एसपी गुलशन शर्मा और उनकी पत्नी 
ममता शर्मा मुख्य यजमान के रूप में 
शामिल हुए। धार्मिक रीति-रिवाजों 

के अनुसार यज्ञ संपन्न करवाया गया। 
समारोह में पहुंचे गणमान्य व्यक्तियों को 
समिति सदस्यों की ओर से स्मृति चिह्न 
भेंट कर सम्मानित किया गया। समारोह 
में प्रमोद बसंदराए, अजय कुमार, विनोद 
शर्मा, विनोद भारद्वाज, राकेश शर्मा, 
सुरिंदर शर्मा, भास्कर, विपिन चौधरी, 
नरेश भंडारी, दया नंद, अशोक दत्ता, 
रोहित गुप्ता, पंकज शर्मा, केवल कृष्ण, 
दिनेश जोशी, राजिंदर बिल्ला, पंकज 
शाह, प्रदीप शर्मा, नलिनी अरोड़ा, 
नरेश अरोड़ा, हरीश बत्रा, सुभाष 
बत्रा, आशू, पीयूष, अमित भारद्वाज, 
रविकांत गुप्ता, रोजी बसंदराए, मुनीश 
शर्मा, रोमी कौशल, आशू शर्मा, टिंकू 
अरोड़ा, दलजीत गुप्ता, अश्वनी शर्मा, 
सुमन शर्मा, नीलम कुमारी, कुसुम शर्मा, 
संगीता पासी, जनक दुलारी, त्रिपता 
शर्मा, उर्मिला, अरुण शर्मा, रीना टांगरी, 
मोहिनी शर्मा व रोजी आनंद सहित बड़ी 
संख्या में श्रद्धालु मौजूद रहे।

लक्की भट्टी  | लुधियाना
समर न्यूज

पीसीटीई ग्रुप ऑफ इंस्टीट्यूट्स ने 
फेस्टावीक 2026 के हिस्से के रूप 
में मिस्टर एंड मिस पंजाब 2026 के 
प्रारंभिक दौर की मेजबानी की, जिसमें 
फैशन, व्यक्तित्व, आत्मविश्वास और 
आत्म-अभिव्यक्ति के प्रति जुनून रखने 
वाले युवा प्रतिभागियों को एक साथ 
लाया गया। 
  इस वर्ष के प्रारंभिक दौर का विषय 
“स्ट्रीट स्टाइल” था, जिसने प्रतिभागियों 
को अपनी व्यक्तिगत फैशन समझ, 
व्यक्तित्व और मंच पर उपस्थिति 
प्रदर्शित करने का अवसर दिया। जैसे ही 
प्रतियोगी मंच पर आए और समकालीन 
स्ट्रीट फैशन की अपनी अनूठी व्याख्या 
प्रस्तुत की, परिसर ऊर्जा और उत्साह से 
भर गया। क्रेस्ट कंसल्टेंसी और मलुका 

आईएएस द्वारा प्रायोजित यह प्रतियोगिता 
युवा प्रतिभाओं को आत्मविश्वास 
बढ़ाने, अपने व्यक्तित्व को विकसित 
करने और कक्षा से परे अपनी क्षमताओं 
को प्रदर्शित करने के लिए एक मंच 
प्रदान करती रहती है। निर्णायक मंडल 
में सुश्री मोना मान, सुश्री हरप्रीत कांग 
और श्री गुरनाज कांग शामिल थे, 
जिन्होंने आत्मविश्वास, व्यक्तित्व, 
साज-सज्जा, शैली, संचार और समग्र 
मंच उपस्थिति सहित मापदंडों पर 
प्रतियोगियों का मूल्यांकन किया। 

लक्की भट्टी  | लुधियाना
समर न्यूज

पंजाब रोडवेज पनबस/पीआरटीसी 
कॉन्ट्रैक्ट वर्कर्स यूनियन पंजाब 
(25/11) ने शहीद-ए-आज़म 
सरदार भगत सिंह की 119वीं जयंती 
मनाई। लुधियाना के इसरू भवन में 
आयोजित यह कार्यक्रम ‘ऑल इंडिया 
ट्रांसपोर्ट वर्कर्स यूनियन’ (सीटू) के 
आह्वान पर किया गया था और इसकी 
अध्यक्षता यूनियन के राज्य अध्यक्ष 
कॉमरेड रेशम सिंह गिल ने की। इस 
मौके पर कार्यक्रम का औपचारिक 
उद्घाटन करते हुए सीटू पंजाब के 

राज्य अध्यक्ष कॉमरेड चंद्र शेखर ने 
शहीद भगत और उनके साथी पंडित 
किशोरी लाल के बारे में बात की जिन्हें 
कम उम्र के कारण मौत की सजा नहीं 
दी गई थी। उनके साथ ही, बटुकेश्वर 
दत्त ने असेंबली में तब बम फेंका था 
जब ब्रिटिश सरकार ‘पब्लिक सेफ्टी 
बिल’ और ‘ट्रेड डिस्प्यूट्स बिल’ 
पेश कर रही थी। इससे पहले, इन 
क्रांतिकारियों ने स्कॉट नाम के ब्रिटिश 
पुलिस अधिकारी को मारने की योजना 
बनाई थी; हालांकि, स्कॉट नहीं आया 
क्योंकि वह छुट्टी पर था, जबकि 
सॉन्डर्स मोटरसाइकिल पर आया और 
क्रांतिकारियों ने उसे मार डाला। 

लक्की मेहता  | लुधियाना
समर न्यूज

2024 बैच की आईएएस अधिकारी 
पीयूषा बुरडक ने बुधवार को नगर 
निगम लुधियाना में ओएसडी (अर्बन 

अफेयर्स) के 
पद का कार्यभार 
संभाल लिया। 
आ ई आ ई ट ी 
दिल्ली से ग्रेजुएट 
पीयूषा बुरडक 

को शहर में चल रहे विभिन्न शहरी 
विकास प्रोजेक्टों की निगरानी और 
नागरिक सुविधाओं को बेहतर बनाने 
की जिम्मेदारी सौंपी गई है। 
  नगर निगम कमिश्नर आईएएस 
ओजस्वी अलंकार के मार्गदर्शन 
में पीयूषा बुरडक विभिन्न विकास 
प्रोजेक्टों की प्रगति की नियमित 

समीक्षा करेंगी। उनकी प्रमुख 
जिम्मेदारियों में विश्व बैंक और 
एआईआईबी की फंडिंग वाले नहरी 
पानी सप्लाई प्रोजेक्ट सहित अन्य 
महत्वपूर्ण प्रोजेक्टों की निगरानी 
करना और संबंधित विभागों के 
अधिकारियों के साथ समन्वय 
स्थापित करना शामिल है। इसके 
माध्यम से प्रोजेक्टों को निर्धारित 
समय में पूरा करवाने की दिशा में 
काम किया जाएगा। 
  कार्यभार संभालने के बाद पीयूषा 
बुरडक ने कहा कि उनका मुख्य 
फोकस यह सुनिश्चित करना रहेगा 
कि नगर निगम की नागरिक सुविधाएं 
और सेवाएं प्रभावी ढंग से लोगों तक 
पहुंचें। उन्होंने कहा कि शहरवासियों 
को रोजमर्रा में पेश आने वाली 
समस्याओं को समझते हुए विकास 
कार्यों को आगे बढ़ाया जाएगा।

दलजीत विक्की  | लुधियाना
समर न्यूज

शिवसेना हिंदुस्तान ने केंद्रीय गृहमंत्री 
अमित शाह के जालंधर दौरे के दौरान 
पंजाब के आतंकवाद पीड़ित हिंदुओं 
के मुद्दे पर कोई घोषणा नहीं किए 
जाने पर नाराजगी जताई है। पार्टी 
के राष्ट्रीय महासचिव एवं पंजाब-
राजस्थान प्रभारी कृष्ण शर्मा ने कहा 
कि संगठन के राष्ट्रीय अध्यक्ष पवन 
गुप्ता लंबे समय से पंजाब के 35 
हजार आतंकवाद पीड़ित हिंदुओं के 
लिए मंजूर 781 करोड़ रुपये के पैकेज 
को बढ़ाकर 5100 करोड़ रुपये करने 
की मांग उठा रहे हैं।
   कृष्ण शर्मा ने कहा कि पिछले दिनों 
पंजाब के विभिन्न जिलों में त्रिशूल 
मार्च निकालकर इस मांग को प्रमुखता 
से उठाया गया था। मोहाली से चंडीगढ़ 

स्थित मुख्यमंत्री आवास तक भी 
त्रिशूल मार्च निकाला गया था। उन्होंने 
कहा कि उम्मीद थी कि जालंधर रैली 
में केंद्रीय गृहमंत्री इस मुद्दे पर कोई 
ठोस घोषणा करेंगे, लेकिन ऐसा नहीं 
हुआ। कृष्ण शर्मा ने कहा कि इसके 
बावजूद पंजाब के आतंकवाद पीड़ित 
35 हजार हिंदुओं के लिए 781 करोड़ 
रुपये के पैकेज को 5100 करोड़ रुपये 
करने की मांग पर कोई घोषणा नहीं 
हुई। शिवसेना हिंदुस्तान इस मुद्दे को 
आगे भी उठाती रहेगी। 

लक्की भट्टी  | लुधियाना
समर न्यूज

बागेश्वर धाम सरकार पंडित 
धीरेन्द्र कषृ्ण शास्त्री जी की 
श्री हनुमंत कथा विश्राम दिन 
बुधवार को लुधियाना पूरी तरह 
भक्ति के रंग में रंगा नजर आया। 
विशाल पंडाल में श्रद्धालओं का 
सैलाब उमड़ा। चारों ओर ‘सीता 
राम... सीता राम’ के जयघोष  
गूंजते रहे। 
   इसी दौरान तिरुपति बालाजी 
ट्रस्ट के अध्यक्ष संजीव कुमार 
सचदेवा शेरू ने पंडित धीरेन्द्र 
कृष्ण शास्त्री जी से मुलाकात 
की और उनका आशीर्वाद प्राप्त 
किया। सचदेवा शेरू ने उन्हें 
लुधियाना में 20 दिसंबर को 
निकाली जा रही तिरुपति बालाजी 
रथ यात्रा के संबंध में विस्तार 
से जानकारी दी। उनके साथ 

पूजा सचदेवा, बॉबी कांसल, 
बिंदु कांसल मौजूद रहे। उन्होंने 
बताया कि तिरुपति बालाजी की 
रथ यात्रा श्रद्धालुओं के लिए 
आस्था और भक्ति का विशेष 
अवसर है। इस दौरान उन्होंने 
पंडित धीरेन्द्र कृष्ण शास्त्री जी से 
आग्रह किया कि यदि संभव हो 
तो वे रथ यात्रा में शामिल होकर 
श्रद्धालुओं को अपना आशीर्वाद 
प्रदान करें।

जगदीश लाल | नवांशहर
समर न्यूज

गांव औड़ में करीब चार महीने पहले 
हुए निशान सिह उर्फ मोनी हत्याकांड 
में नवांशहर पुलिस ने मुख्य आरोपी 
भूपिंदर सिह उर्फ भिंडा को तेलंगाना 
से गिरफ्तार किया है। पुलिस के 
अनुसार आरोपी को सीआईए स्टाफ 
नवांशहर की टीम ने स्थानीय पुलिस 
की मदद से आदिलाबाद जिले के 
बजराह्नूर क्षेत्र से काबू किया। उसके 
कब्जे से .32 बोर की एक पिस्तौल 
भी बरामद की गई है। 
   29 मई 2026 को गांव औड़ 
में विश्वकर्मा मंदिर के सामने 
मोटरसाइकिल सवार दो युवकों ने 
निशान सिंह को गोली मार दी थी। 
इस मामले में थाना औड़ में हत्या, 
आपराधिक साजिश और आर्म्स एक्ट 
की धाराओं के तहत मामला दर्ज 
किया गया था। एसएसपी तुषार गुप्ता 

ने बताया कि आरोपी को अदालत 
में पेश कर चार दिन के पुलिस 
रिमांड पर लिया गया है। पूछताछ में 
सामने आया कि निशान सिंह और 
आकाश चौहान उर्फ रॉकी के बीच 
पुरानी रंजिश थी। पुलिस का दावा 
है कि इसी रंजिश के चलते हत्या की 
योजना बनाई गई और धीरज कमुार 
उर्फ डिचू राणा के जरिए शूटरों को 
तैयार किया गया।
   जांच में सामने आया कि वारदात 
के लिए तीन पिस्तौल उपलब्ध 
कराई गई थीं, जिनमें से एक अब 
बरामद कर ली गई है। पुलिस बाकी 
हथियारों और मामले से जुड़े अन्य 
आरोपियों की तलाश कर रही है।

नीलकमल मोनू  | लुधियाना
समर न्यूज

गुरुद्वारा शहीद बाबा दीप सिंह जी, 
मॉडल टाउन एक्स, लुधियाना में 
जप-तप चुपहिरा समागम श्रद्धा 
एवं उत्साह के साथ आयोजित 
किया गया। समागम के दौरान 
विभिन्न स्थानों से बड़ी संख्या में 
संगत गुरुद्वारा साहिब में पहुंची और 
गुरु चरणों में नतमस्तक होकर 
आशीर्वाद प्राप्त किया। 
   इस अवसर पर संगत द्वारा 
जप-तप चुपहिरा समागम में 
बढ़-चढ़कर सेवा निभाई गई। 
समागम के दौरान गुरबाणी, 
जाप और धार्मिक कार्यक्रमों के 
माध्यम से संगत ने गुरु चरणों में 
अपनी श्रद्धा अर्पित की। गुरुद्वारा 
साहिब का वातावरण गुरबाणी 
और धार्मिक स्वर से भक्तिमय 
बना रहा। संगत ने पूरे श्रद्धाभाव 
के साथ समागम में हिस्सा लिया 

और सेवा में अपना योगदान दिया। 
समागम में पहुंचने वाली संगत 
के लिए प्रबंधक कमेटी की ओर 
से विशेष रूप से गुरु के लंगर 
के प्रबंध किए गए। गुरु का लंगर 
अटूट बरताया गया और संगत 
ने पंगत में बैठकर लंगर ग्रहण 
किया। विभिन्न क्षेत्रों से पहुंची 
संगत ने गुरुद्वारा साहिब की ओर 
से किए गए प्रबंधों की सराहना की। 
इस अवसर पर गुरुद्वारा साहिब 
के मुख्य सेवादार स. सुरिंदरपाल 
सिंह बिंदरा, जनरल सचिव 

सुखविंदरपाल सिंह सूदन, नवप्रीत 
सिंह बिंदरा, हरप्रीत सिंह राजधानी, 
जसविंदर सिंह सोढी, अमरपाल 
सिंह सूदन तथा गुरुद्वारा साहिब के 
ट्रस्टी स. अमरजीत सिंह ढिल्लों ने 
समागम में पहुंचने वाली संगत का 
धन्यवाद किया। उन्होंने कहा कि 
गुरुद्वारा साहिब में होने वाले धार्मिक 
समागम संगत को गुरु साहिब की 
शिक्षाओं से जोड़ने तथा गुरबाणी से 
जुड़ने का अवसर प्रदान करते हैं। 
प्रबंधक कमेटी की ओर से समागम 
को सफल बनाने में सहयोग देने 

वाली समस्त संगत, सेवादारों और 
सहयोगियों का भी विशेष धन्यवाद 
किया गया। कमेटी ने कहा कि 
संगत के सहयोग और सेवा भावना 
के कारण ही धार्मिक समागम 
सफलतापूर्वक संपन्न होते हैं। 
समागम के दौरान संगत ने तन-
मन-धन से सेवा निभाते हुए गुरु 
घर की खुशियां प्राप्त कीं। अंत में 
समस्त संगत के लिए गुरु के लंगर 
की सेवा निरंतर जारी रही और 
श्रद्धालुओं ने बड़ी श्रद्धा के साथ 
लंगर ग्रहण किया।

लक्की भट्टी  | लुधियाना
समर न्यूज

पंजाब प्रदेश कांग्रेस कमेटी के पूर्व 
महासचिव पवन दीवान और जिला 
योजना बोर्ड, एसबीएस नगर के पूर्व 
चेयरमैन सतवीर सिंह पल्लीझिक्की ने 
आज नई दिल्ली स्थित इंदिरा भवन 
में एआईसीसी महासचिव एवं पंजाब 
कांग्रेस प्रभारी सचिन पायलट से 
मुलाकात की। दीवान और सतवीर ने 
पायलट के साथ बातचीत करते हुए, 
पंजाब कांग्रेस से संबंधित कई महत्वपूर्ण 
मुद्दों पर विचार-विमर्श किया।
   इस मुलाकात को बेहद सफल बताते 
हुए, दीवान और सतवीर ने कहा कि 
पंजाब के लोगों के प्रति पार्टी की 
प्रतिबद्धता को आगे बढ़ाने के संबंध 
में विस्तार से विचार-विमर्श किया 
गया। उन्होंने पायलट को राज्य में बने 
‘अराजकता’ के हालात से भी अवगत 
कराया और इसके लिए मौजूदा ‘आप’ 
सरकार के ‘कुशासन’ को जिम्मेदार 
बताते हुए, कहा कि कांग्रेस के लिए 
एक विश्वसनीय विकल्प के रूप में 
अपनी भूमिका को और मजबूत करना 
बेहद जरूरी है। दीवान और सतवीर 
ने कहा कि हमने सचिन पायलट 

को स्पष्ट रूप से बताया कि पंजाब 
में ‘जंगल राज’ जैसे हालात बने 
हुए हैं और कानून-व्यवस्था दिन-
ब-दिन बिगड़ रही है। हालात इतने 
खराब हैं कि समाज के हर वर्ग को 
‘आप’ सरकार की नाकाम नीतियों का 
खामियाजा भुगतना पड़ रहा है। 
   उन्होंने कहा कि पंजाब कांग्रेस पूरी 
तरह एकजुट और मजबूत है तथा 
आगामी विधानसभा चुनाव एकजुटता 
के साथ लड़ने के लिए पूरी तरह तैयार 
है। उन्होंने कहा कि पार्टी का उद्देश्य 
राज्य के लोगों के लिए शांति, सुशासन 
और सम्मान को फिर से बहाल करना 
है। उन्होंने कहा कि पंजाब के लोग 
भगवंत मान के नेतृत्व वाली ‘आप’ 
सरकार से पूरी तरह निराश हैं। यह बात 
स्पष्ट है कि राहुल गांधी के नेतृत्व में 
कांग्रेस 2027 के पंजाब विधानसभा 
चुनाव में बड़ी जीत के लिए तैयार है।

अशवनी पाहवा  | लुधियाना
समर न्यूज

सुरक्षा व्यवस्था को मजबूत 
रखने और पुलिस कर्मचारियों 
की कार्यप्रणाली परखने के 
लिए एसएसपी खन्ना डॉ. दर्पण 
अहलूवालिया ने मंगलवार देर रात 
खन्ना पुलिस जिले के विभिन्न नाकों 
की औचक जांच की। अचानक 
किए गए निरीक्षण के दौरान उन्होंने 
नाकों पर तैनात पुलिस अधिकारियों 
और कर्मचारियों से बातचीत कर 
ड्यूटी व्यवस्था और सुरक्षा प्रबंधों 
की जानकारी ली। 
  एसएसपी ने पुलिस कर्मचारियों को 
हर समय सतर्क और मुस्तैद रहने के 
निर्देश दिए। उन्होंने कहा कि मौजूदा 
सुरक्षा स्थिति को देखते हुए नाकों 
पर निगरानी और अधिक प्रभावी की 
जाए। नाकों से गुजरने वाले वाहनों 
और संदिग्ध व्यक्तियों की जांच में 
किसी तरह की लापरवाही न बरती 
जाए। उन्होंने अधिकारियों को निर्देश 
दिया कि किसी भी संदिग्ध गतिविधि 
या सुरक्षा से संबंधित घटना की 

जानकारी मिलने पर तत्काल कार्रवाई 
की जाए। पुलिस कर्मचारियों को 
ड्यूटी पूरी जिम्मेदारी, अनुशासन 
और पेशेवर तरीके से निभाने के लिए 
भी कहा गया। वही उन्होंने शहर के 
भीतरी इलाको में भी देर रात गश्त 
करने के आदेश जारी किए। SSP 
ने नाकों पर तैनात कर्मचारियों की 
मौजूदगी, उनकी सतर्कता और जांच 
प्रक्रिया का भी जायजा लिया। उन्होंने 
अधिकारियों से क्षेत्र में रात के समय 
पुलिस गश्त और निगरानी व्यवस्था 

के बारे में जानकारी ली तथा सुरक्षा 
व्यवस्था को लगातार मजबूत बनाए 
रखने के निर्देश दिए। डॉ. दर्पण 
अहलूवालिया ने कहा कि लोगों की 
सुरक्षा पुलिस की मुख्य प्राथमिकता 
है। इसके लिए पुलिस की ओर से 24 
घंटे सतर्कता और सक्रिय पुलिसिंग 
जारी रखी जाएगी। उन्होंने कहा कि 
खन्ना पुलिस जिले में कानून-व्यवस्था 
बनाए रखने के साथ आम लोगों में 
सुरक्षा की भावना मजबूत करने के 
लिए लगातार प्रयास किए जा रहे हैं।

लक्की भट्टी  | लुधियाना
समर न्यूज

सत पॉल मित्तल स्कूल, लुधियाना ने 
अपना वार्षिक करियर फेयर 2026–
27 आयोजित किया। इस कार्यक्रम में 
भारत और विदेशों के अनेक प्रतिष्ठित 
विश्वविद्यालयों एवं उच्च शिक्षा 
संस्थानों ने भाग लिया। दीप प्रज्वलन 
के बाद एक छात्र नेता ने स्वागत 
संबोधन प्रस्तुत किया, जो विद्यालय में 
विद्यार्थियों की भागीदारी और नेतृत्व को 
दिए जाने वाले महत्व को दर्शाता है। 
   विद्यालय की प्रधानाचार्या, भूपिंदर 
गोगिया ने विद्यार्थियों को संबोधित करते 
हुए ऐसे आयोजनों के महत्व पर प्रकाश 
डाला और बताया कि ये मंच विद्यार्थियों 
को अपने भविष्य और उच्च शिक्षा से 
जुड़े महत्वपूर्ण निर्णय लेने में सहायता 
करते हैं। 
   करियर फेयर ने विद्यार्थियों और 
अभिभावकों को विभिन्न विश्वविद्यालयों 
के प्रतिनिधियों से सीधे बातचीत करने 
और अलग-अलग शैक्षणिक विषयों, 
नए करियर विकल्पों व उच्च शिक्षा 
के अवसरों के बारे में जानकारी प्राप्त 
करने का अवसर दिया। इस पहल का 
उद्देश्य विद्यार्थियों को उनकी रुचियों, 
क्षमताओं, आकांक्षाओं और उपलब्ध 
अवसरों को समझने में सहायता करना 

था, ताकि वे अपने भविष्य के लिए 
सही दिशा चुन सकें। इस अवसर पर 
लगभग 60 प्रतिष्ठित विश्वविद्यालयों 
और उच्च शिक्षा संस्थानों ने भाग 
लिया। इनमें व्यवसाय एवं प्रबंधन, 
इंजीनियरिंग एवं प्रौद्योगिकी, लिबरल 
आर्ट्स, डिजाइन, हॉस्पिटैलिटी एवं 
क्यूलिनरी आर्ट्स, चिकित्सा, कानून, 
अंतरराष्ट्रीय शिक्षा तथा उभरते हुए 
विभिन्न विषयों से जुड़े पाठ्यक्रमों की 
जानकारी दी गई। 
  यूनाइटेड किंगडम, संयुक्त राज्य 
अमेरिका, कनाडा, ऑस्ट्रेलिया, 
स्विट्ज़रलैंड, इटली, फ्रांस और 
संयुक्त अरब अमीरात जैसे देशों 
से जुड़े संस्थानों की भागीदारी ने 
विद्यार्थियों के लिए उपलब्ध अवसरों 
का दायरा और भी व्यापक बनाया। 
करियर फेयर के दौरान कक्षा 9 से 
12 तक के विद्यार्थियों और उनके 
अभिभावकों ने विश्वविद्यालय 

प्रतिनिधियों से बातचीत की। उन्होंने 
विभिन्न पाठ्यक्रमों, पाठ्यक्रम की 
संरचना, प्रवेश आवश्यकताओं, 
छात्रवृत्तियों, विदेश में अध्ययन के 
अवसरों और नए करियर विकल्पों के 
बारे में जानकारी प्राप्त की। इन संवादों 
से विद्यार्थियों को अपनी रुचियों और 
भविष्य की आकांक्षाओं के अनुरूप 
उपलब्ध शैक्षणिक विकल्पों को बेहतर 
ढंग से समझने में मदद मिली।
  वार्षिक करियर फेयर 2026–27 
विद्यार्थियों और अभिभावकों के लिए 
एक उपयोगी और ज्ञानवर्धक मंच 
साबित हुआ। इसने उन्हें प्रतिष्ठित 
संस्थानों से जुड़ने, अपनी सोच का 
दायरा बढ़ाने और उच्च शिक्षा तथा तेजी 
से बदलते करियर के क्षेत्र को समझने 
का अवसर प्रदान किया। कार्यक्रम का 
समापन विद्यालय के उप-प्रधानाचार्य 
श्री गौतम माधोक द्वारा औपचारिक 
धन्यवाद ज्ञापन के साथ हुआ।

दिल्ली की कनेक्टिविटी को बढ़ावा, रेखा गुप्ता 
बोलीं- डबल इंजन सरकार की ताकत दिखी
मयूर विहार से सराय काले खां तक सिग्नल-फ्री सफर होगा आसान, 1,635 करोड़ की लागत से एलिवेटेड कॉरिडोर तैयार


